
༄།	དཔལ་ལྡན་འབྲུག་པའི་ཁྲིམས་ཀྱི་འདུན་ས།
ROYAL COURT OF JUSTICE
[bookmark: _GoBack]འཁྲུན་ཆོད་ཨང་༼ཆེ་མཐོ་༢༠༢༢-༣༧༠༽				        འབྲི་ཤོག་བདུན་ཅུ་པ།༼ཨེཆ་-༧༠༽
 				     མཐོ་གཏུགས་ཞི་རྩོད་འཁྲུན་ཆོད།

࿐	  ད་ལན༑	སྤུ་ན་ཁ་རྫོང་ཁག་ཁྲིམས་ཀྱི་འདུན་ས་ལས་ མཐོ་གཏུགས་ཕུལ་བའི་ རྩ་ཕན་གྱི་རྩོད་གཞི་དེ་ ཆེ་མཐོ་ཁྲིམས་ཀྱི་འདུན་སར་ རྩོད་འཛིན་ཨང་༼ཆེ་མཐོ་༢༠༢༢-༢༦༩༽ ཅན་མར་ སྤྱི་ཚེས་༡༡.༧.༢༠༢༢ ལུ་བཀོད་གྲུབ།

	མཐོ་གཏུགས་པ་རྩོད་ཟླ།				རྩོད་རྩ།
ངོ་མིང་ 	: ཚེ་རིང་བཟང་མོ།	ངོ་མིང་	: རིན་འཛིན་ལྷ་མོ།
ཕོ/མོ།	: མོ།		ཕོ/མོ།	: མོ།
སྐྱེས་ཚེས་	: ༡༩༨༨		སྐྱེས་ཚེས་	: ༡༩༨༤
མི་ཁུངས་ལག་ཁྱེར་ཨང་	: ༡༡༠༠༢༠༠༠༥༦༡	མི་ཁུངས་ལག་ཁྱེར་ཨང་	: ༡༠༧༡༠༠༠༠༡༥༧
ཕ་/མ་མིང་      	: ཚེ་འདས་མཁའ་འགྲོ་དབང་མོ།	ཕ་/མ་མིང་	: ཀུན་བཟང་དབང་མོ།
ཁྲམ་ཨང་	: ༣༨		ཁྲམ་ཨང་	: ༦༧༣
གུང་ཨང་	: ཐ-༣-༦༦	གུང་ཨང་	: ཐ-༣-༣༡༢
གཡུས་	: བྱག་གསར་བུ།	གཡུས་		: བྱག་གསར་བུ།
རྒེད་འོག་	: འཛོམས་མི།	རྒེད་འོག་	: འཛོམས་མི།
རྫོང་ཁག་	: སྤུ་ན་ཁ།	རྫོང་ཁག་	: སྤུ་ན་ཁ།
ལས་འགན་	: སོ་ནམ་པ།	ལས་འགན་	: སོ་ནམ་པ།
རྒྱབ་མི་/ངོ་ཚབ་	: ཀུན་བཟང་འཕྲིས།	རྒྱབ་མི་/ངོ་ཚབ་	: མེད།



རྩོད་དོནཿ འཐུང་ཆུའི་ཆུ་མཇུག་སྐོར།
༡༽	རྩོད་གཞི་ངོ་སྤྲོད།
མཐོ་གཏུགས་པ་ རྩོད་ཟླ་ཚེ་རིང་བཟང་མོའི་ངོ་ཚབ་ངོམ་ཀུན་བཟང་འཕྲིས་དང་ རྩོད་རྩ་རིན་འཛིན་ལྷ་མོ་ རྩ་ཕན་གཉིས་ཀྱི་བར་ན་ རྩོད་དོན་ འཐུང་ཆུའི་ཆུ་མཇུག་སྐོར་ལས་ རྩོད་གཞི་སྤུ་ན་ཁ་རྫོང་ཁག་ཁྲིམས་ཀྱི་འདུན་སར་ལས་གནང་མི་འཁྲུན་ཆོད་ལུ་ རྩོད་ཟླའི་ངོ་ཚབ་ངོམ་ཀུན་བཟང་འཕྲིས་ལུ་ ཁེ་རྒུད་མ་བཏུབ་པར་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༠༩ པའི་དགོངས་དོན་ལྟར་ ཆེ་མཐོ་ཁྲིམས་ཀྱི་འདུན་སར་མཐོ་གཏུགས་ཕུལ་མི་འདི་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ བསྐྱར་ཞིབ་མཐིལ་ཕྱིན་མཛད་པ་གཤམ་གསལ།


༢༽	སྙན་གསན།
	༢.༡	སྟ་གོན་སྙན་གསན།			སྤྱི་ཚེས་༡༨.༧.༢༠༢༢ ལུ།
༢.༢	ཐོག་མའི་བརྗོད་དོན།			སྤྱི་ཚེས་༡༩.༧.༢༠༢༢ ལུ།
༢.༣	ཁྲིམས་སྡེའི་ཞིབ་དཔྱད།		སྤྱི་ཚེས་༡༣.༨.༢༠༢༢ ལུ།
༢.༤	མཐའ་བསྡོམས་འདྲི་གླེང་།		སྤྱི་ཚེས་༢༢.༨.༢༠༢༢ ལུ།


༣༽	དབྱེ་བཤེར།
༣.༡	བཤེར་ཡིག་ཕུལ་མི་དེ་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་ ༣༡.༢ པ་ལས་མ་འགལ་བ།
༣.༢	སྤུ་ན་ཁ་རྫོང་ཁག་ཁྲིམས་ཀྱི་འདུན་སའི་འཁྲུན་ཆོད་ཨང་༼སྤུངས་ཁྲིམས་༢༢-༡༠༣༽ སྤྱི་ཚེས་༩.༦.༢༠༢༢ ཅན་མ།




༤༽	མཐོ་གཏུགས་ཞིབ་བཤེར། ༼དག་བཅོས་མེད་པར་འདྲ་བཤུས༽
༤.༡	མཐོ་གཏུགས་པ་ རྩོད་ཟླ་ཚེ་རིང་བཟང་མོའི་ངོ་ཚབ་ངོམ་ཀུན་བཟང་འཕྲིས་ཀྱིས་ རྩོད་ཉོག་དེའི་སྐོར་ལས་ སྤྱི་ཚེས་༡༨.༧.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ཡིག་ སྤྱི་ཚེས་༡༨.༧.༢༠༢༢ ཅན་མའི་ནང་གསལ།
	“་་་་་མིིང་པས་ཕྱག་བཅས་ཞུ་གསོལ་ དེ་ནི་ གུས་རང་དང་ རྩོད་རྩ་རིན་འཛིན་ལྷ་མོ་ རྩ་ཕན་གཉིས་ཀྱི་བར་ནང་ འཐུང་ཆུའི་ཆུ་མཇུག་འགྱོ་སའི་སྐོར་ལས་མ་འགྲིགས་པའི་རྩོད་ཉོག་ ཐོག་མ་སྤུངས་རྫོང་ཁྲིམས་ཀྱི་འདུན་སར་ཐུག་པའི་བཤུལ་ ཁྲིམས་ཀྱི་འདུན་ས་ལས་འཁྲུན་ཆོད་ཨང་༼སྤུངས་ཁྲིམས་༢༢-༡༠༣༽ སྤྱི་ཚེས་༩.༦.༢༠༢༢ ཉིན་ལུ་གནང་ཡོད་མི་འདི་ གུས་རང་ལུ་ཁེ་རྒུད་རྩ་གཏན་ནས་མ་བཏུབ་འཐོན་ཡོདཔ་ལས་ རང་ཅང་རྩ་ཕན་བར་ནའི་རྩོད་ཉོག་འདི་ ནཱ་ཆེ་མཐོའི་ཁྲིམས་ཀྱི་འདུན་སར་མཐོ་གཏུགས་ཞུ་དགོཔ་འཐོན་ཡོདཔ་ད་ གུས་རང་ལུ་ཁེ་རྒུད་མ་བཏུབ་པའི་གནད་དོན་ཚུ་ དོན་ཚན་རིམ་པ་བཞིན་དུ་གཤམ་གསལ་ལྟར་ཞུ་ནི་ཨིན།
	ཞུ་དོན་དང་པ་ གུས་པའི་སྡོད་ཁྱིམ་ཐད་ སྔོན་ལས་ཡོད་པའི་ཕ་ཁྱིམ་ཨིན་རུང་ རྩོད་རྩའི་སྡོད་ཁྱིམ་འདི་ གནམ་ལོ་༢༠༡༤ དང་ ༢༠༡༦ བར་ནང་ལུ་རྐྱབ་ཡོདཔ་ཨིན་ སྔོན་རང་གི་ཕ་ཁྱིམ་འདི་ནང་ འཐུང་ཆུའི་ཆུ་མཇུག་དང་ ཆབ་གསང་གི་ཆུ་མཇུག་ཚུ་ ད་ལྟོ་ རྩོད་རྩ་མོ་རའི་ཁྱིམ་རྐྱབ་སའི་ས་སྒོ་ནང་ལས་མར་ ཆུ་གདུང་སྤ་ཡིབ་དང་ ཡུར་བ་ལ་སོགས་བཏོན་ཏེ་བཏང་བ་མེན་པ་ ས་སྒོ་འདི་ནང་ལས་ཕར་ རང་བཞིན་གྱི་བཏང་འདི་བཞགཔ་ཨིན་ཟེར་ཞུ་ནི་ཨིན།
	ཞུ་དོན་གཉིས་པ་ གཞུང་གི་ཁ་ཐུག་ལས་ ང་བཅས་ཀྱི་གཡུས་སྒོ་འདི་ནང་ འཐུང་ཆུ་བཏོན་གནང་པའི་སྐབས་ ང་བཅས་ཁྱིམ་ཚང་གཉིས་ཀྱི་ ཆུའི་པོསི་འདི་ གུས་རང་གི་ཁྱིམ་ལྟག་ལུ་བཟོ་གནང་བའི་བཤུལ་ རྒྱལ་ཁབ་གོང་འཕེལ་གྱི་གནས་སྟངས་དང་ གསོ་བའི་གཙང་སྦྲགས་ཀྱི་བཀོད་རྒྱ་དང་འཁྲིལ་ རྩ་ཕན་གཉིས་ཆ་རའི་འཐུང་ཆུ་ཐད་ ཆུའི་པོསི་འདི་ནང་ལས་ ཆུ་གདུང་སྤ་ཡིབ་བཀལ་ཏེ་ རང་སོའི་ཁྱིམ་ནང་བཀལ་ཞིནམ་ལས་ འཐུང་ཆུ་དང་ ཆབས་གསང་གི་ཆུ་ ཕོརཔ་ཐ་ལི་འཁྱུ་བའི་ཆུ་མཇུག་ཚུ་ སྔོན་གོང་ལས་བཟུམ་འབད་རང་ ཆུ་གདུང་དང་ གཡུར་བ་ལ་སོགས་བཀལ་མི་དགོ་པར་ ས་སྒོ་འདི་ནང་ལས་ཕར་སྔར་བཞིན་བཏང་སྟེ་ ལོ་ངོ་མང་རབ་སོང་བའི་ནང་འཁོད་ རྩོད་རྩའི་ཁ་ཐུག་ལས་ ཉོགས་བཤད་ལ་སོགས་གང་ཡང་བརྗོད་པ་མེདཔ་མ་ཚད་ ཁྲིམས་འདུན་ལུ་རྩོད་བཤེར་ཡང་བཙུགས་པ་མེད་ཟེར་ཞུ་ནི་ཨིན།
	ཞུ་དོན་གསུམ་པ་ ཨིན་རུང་ ད་རེས་ཁར་ལྷོདཔ་ད་ རྩོད་རྩའི་ཁ་ཐུག་ལས་ རང་གི་འཐུང་ཆུ་དང་ ཆབ་གསང་གི་ཆུ་ཛ་སྣོད་འཁྱུ་བའི་ཆུ་མཇུག་གི་ མོ་རའི་ཆབ་གསང་གི་༼སེབ་ཀྲི་ཀྲེང་ཀི༽ ལུ་གནོད་པ་ཡོད་ལུགས་ཀྱི་རྩོད་ཉོག་ ཐོག་མའི་ཁྲིམས་འདུན་བཙུགས་པའི་རྗེས་སུ་ ཁྲིམས་ཀྱི་འདུན་ས་ལས་ ས་གནས་ཁར་ཞིབ་དཔྱད་མཛད་གནང་ཡོད་རུང་ རྩ་ཕན་གཉིས་ཆ་རང་ འབྲུག་རྒྱལ་ཁབ་གཅིག་གི་མི་སེར་དང་ བྱམ་གཅིག་གི་བྱི་ཅུང་ མིག་ཏོ་གཉིས་ལུ་དབྱེ་བ་གང་ཡང་མེད་པའི་གནས་སྟངས་ཐོག་ལུ་ འཁྲུན་ཆོད་གནང་དགོཔ་ཨིན་རུང་ གུས་པའི་སྔོན་གོང་ལས་ ཕ་བརྒྱུད་བུ་བརྒྱུད་ཀྱི་ཕ་ཁྱིམ་འདི་ནང་ སྔོན་ལས་ཆུ་མཇུག་ག་དེ་འབད་བཏང་བ་ཨིན་ན་ཚུ་དབྱེ་དཔྱད་གང་ཡང་མེད་པར་ ཐད་ཀར་དུ་ རྩོད་རྩ་མོ་རང་བཤུལ་ལས་ས་སྒོ་འདི་ནང་ སྒར་བཅར་སྡོད་མི་གི་དབང་ཚད་ཐོག་ལུ་ གུས་པའི་ཕམ་ནང་གི་འཐུང་ཆུའི་ཆུ་མཇུག་འདི་གིས་ རྩོད་རྩའི་ཆབ་གསང་གི་༼སེབ་ཀྲི་ཀྲེང་ཀི༽ ནང་ལུ་གནོད་པ་ཡོདཔ་ལས་ ཆུ་མཇུག་འདི་ རྩོད་རྩའི་ཁྱིམ་རྒྱབ་ལས་ཆུ་གདུང་ལག་ལེན་འཐབ་ཐོག་ལས་ བཏང་དགོཔ་སྦེ་ཨིན་མས་ དེ་འབདཝ་ད་ གུས་པའི་ཁྱིམ་ནང་གི་ཆུ་ལག་ལེན་འཐབ་སའི་ས་སྒོ་འདི་ དམའ་ས་དང་ ཆུ་གདུང་ལག་ལེན་འཐབ་དགོཔ་ཡོད་པའི་ས་སྒོ་འདི་མཐོ་དྲག་སྦེ་ཡོད་པའི་གནད་ལས་ ཆུ་མཇུག་འདི་ས་སྒོ་འདི་ནང་ལས་བཏང་ནི་འཐབ་ལམ་ཅིག་རྩ་ལས་མ་མཐོང་ཟེར་ཞུ་ནི།
	ཞུ་དོན་བཞི་པ་ ད་ལྟོ་ སྐབས་སུ་འབབ་བའི་རྩོད་ཉོག་འདི་ལས་བརྟེན་ སྔོན་ ཐོག་མ་ཁྲིམས་ཀྱི་འདུན་ས་ལས་ ས་གནས་ཁར་ ཞིབ་དཔྱད་མཛད་ཡོད་རུང་ རྩ་ཕན་གཉིས་ཆ་རའི་བར་ནང་ བདེ་ཐབས་བཏོན་གནང་བ་མེདཔ་མ་ཚད་ ཆུ་མཇུག་བཏང་དགོཔ་ཚུ་ཡང་ཆུ་གདུང་ནང་ལས་ ཆུ་འགྱོ་བཏུབ་པའི་འཐབ་ལམ་ཚུ་གང་ཡང་བཏོན་གནང་བ་མེདཔ་ལས་ ནཱ་ཆེ་མཐོའི་ཁྲིམས་ཀྱི་འདུན་སའི་མི་རྗེ་ལྷན་རྒྱས་ཞབས་ལས་ ང་བཅས་ག་ར་འབྲུག་རྒྱལ་ཁབ་གཅིག་གི་མི་སེར་ཨིན་པའི་གནས་སྟངས་ཐོག་ལུ་ ཨོ་ལ་བུཚ་ལུ་ཉེ་རིང་མེད་འདོ་བཟུམ་ གུས་རང་ཅག་ལུ་དྲང་ཁྲིམས་མ་ཐོབ་མི་འདི་ དྲང་ཁྲིམས་ཐོབ་ཐབས་དང་ དེ་མ་ཚད་ གཡུས་སྒོ་ནང་ མི་སྡེའི་ནང་འཁོད་འཐབ་འཛིང་དང་ མ་འགྲིགསཔ་འཐོན་མ་དགོཔ་ ཞི་བདེ་འབྱུང་ཐབས་ལུ་དམིགས་ཏེ་ སྐུ་འོ་རྒྱལ་བ་དང་ ཐུགས་འཚེར་བ་ལུ་མ་གཟིགས་པར་ ས་གནས་ཁར་ ཞིབ་དཔྱད་མཛད་གནང་པར་བྱོན་གནང་ནི་ཡོདཔ་ཅིག་དང་ དེའི་སྐབས་ གུས་མོའི་ཕ་ཁྱིམ་འདི་ སྔོན་ལས་ཕ་བརྒྱུད་བུ་བརྒྱུད་ཀྱི་ཕ་ཁྱིམ་ཨིན་ན་མེན་ན་ སྔོན་གོང་ལས་ ད་ཚུན་གྱི་བར་ནང་ གུས་པའི་ཁྱིམ་ནང་གི་ཆབ་གསང་གི་ཆུ་མཇུག་ཚུ་ ག་སྟེ་ལས་ཕར་བཏང་སྟེ་ཡོད་པ་ཨིན་ན་ རྩོད་རྩའི་སྡོད་ཁྱིམ་འདི་ བཤུལ་ལས་རྐྱབ་པ་ཨིན་ན་མེན་ན་ཚུ་ ས་གནས་ཁར་ཞིབ་དཔྱད་ལུ་འབྱོན་གནང་པའི་སྐབས་མཁྱེན་ཚུགས་ཟེར་ཞུ་ནི་ཨིན།
	ཞུ་དོན་ལྔ་པ་ ཆར་ཆུའི་ཐད་ཁར་ རྩོད་རྩའི་ཁ་ཐུག་ལས་ ཉོགས་བཀོད་མི་ཆོག་ཟེར་འཁྲུན་ཆོད་ནང་ཚུད་འདུག་རུང་ དཀའ་ངལ་ངོ་མ་རང་ ཆར་ཆུ་འགྱོ་སའི་ས་སྒོ་ནང་ལུ་ རྩོད་རྩའི་ཁ་ཐུག་ལས་ རྩིསཔ་རྐྱབ་སྟེ་ ཆུ་མ་འཐལཝ་བཟོ་སྟེ་ཡོད་རུང་ རྩིསཔ་འདི་ བརྡལ་ཤུབས་འབད་དགོ་པའི་སྐོར་ལས་ འཁྲུན་ཆོད་ནང་ཁ་གསལ་ཚུད་པ་གང་ཡང་མིན་འདུག་པ་དེ་ ནཱ་ཆེ་མཐོའི་ཁྲིམས་ཀྱི་འདུན་ས་ལས་དེ་ཡང་ ས་གནས་ཁར་ཞིབ་དཔྱད་འབྱོན་གནང་པའི་སྐབས་ མཁྱེན་ཚུགས་ཟེར་ཞུ་ནི་ཨིན།
	གོང་ལུ་ གུས་ངོ་ཚབ་རང་ནས་ཞུ་བ་ཕུལ་མི་འདི་ ནཱ་ཆེ་མཐོའི་ཁྲིམས་ཀྱི་འདུན་སའི་མི་རྗེ་ལྷན་རྒྱས་ཞབས་ལས་ དབྱེ་དཔྱད་གང་ལེགས་མཛད་དེ་ མ་འོང་པར་ ཁྱིམ་མཚེས་གཉིས་ཀྱི་བར་ནང་ བྱ་སྟབས་མ་བདེཝ་དང་ དཀའ་ངལ་འཐོན་མ་དགོཔ་ཅིག་ ད་ལྟོ་སྔ་གོང་ལས་བདེ་ཐབས་བཟོ་གནང་ཐབས་ཡོདཔ་ཅིག་བཀྲིན་བསྐྱང་གནང་དགོ་པའི་གསོལ་འདེབས་ཞུ་བ་་་་་་་”

༤.༢	རྩོད་རྩ་ རིན་འཛིན་ལྷ་མོ་གིས་ རྩོད་ཉོག་དེའི་སྐོར་ལས་ སྤྱི་ཚེས་༡༩.༧.༢༠༢༢ ལུ་ རྫོང་ཁའི་ཡིག་ཐོག་ མཐོ་གཏུགས་ཁྲིམས་ཀྱི་འདུན་སར་ཕུལ་བའི་བཤེར་ལན་ སྤྱི་ཚེས་༡༩.༧.༢༠༢༢ ཅན་མའི་ནང་གསལ།
“་་་་་མིང་པས་ཕྱག་བཅས་ཞུ་གསོལ་ དེ་ནི་ རྩོད་ཟླ་མཐོ་གཏུགས་པ་ ངོ་མིང་ཚེ་རིང་བཟང་མོ་གིས་ སྤྱི་ཚེས་༡༨.༧.༢༠༢༢ ཅན་མའི་མཐོ་གཏུགས་བཤེར་ཡིག་ཕུལ་མི་ལུ་ བཤེར་ལན་གཤམ་གསལ་ལྟར་ཞུ་ནི།
༡༽ རྩོད་ཟླ་མཐོ་གཏུགས་པའི་ཁྱིམ་ སྔོན་དང་ཕུག་གི་ཁྱིམ་དང་ ང་བཅས་ཀྱི་ཁྱིམ་འདི་ཤུལ་ལས་རྐྱབ་ཡོདཔ་ཨིན་ཟེར་ཞུཝ་ཨིན་པས་ དེ་གི་ཐད་ཁ་ མཐོ་གཏུགས་པ་ ཁོང་ར་གིས་ཞུཝ་བཞིན་དུ་ རྒྱལ་ཁབ་ཡར་རྒྱས་མ་ཐལཝ་ལས་བརྟེན་ དང་ཕུག་ཆབ་གསང་ཚུ་ཡང་ རང་སོའི་ཞིང་ཁར་ལས་ཕར་བཏང་སྟེ་སྡོད་མི་དང་ ཆུའི་ཐད་ཁ་ཡང་གཟར་ཁ་དབོགས་ཏེ་ འཐུངམ་མ་གཏོགས་ ད་རེས་ནང་པ་བཟུམ་ཆུའི་ཀ་ལི་ཟེར་བ་མེདཔ་ལས་ དང་ཕུག་གི་ཁྱིམ་ཨིནམ་ཙམ་ལུ་ ད་རེས་ནང་པ་གི་ཆུ་མཇུག་ ང་བཅས་ཀྱི་ཁྲམ་རང་དབང་ཅན་གྱི་ནང་ལས་ གནོད་ཉེན་ཡོད་ས་ལས་བཏང་དགོ་ཟེར་བ་རྩ་ལས་མི་འོང་ཟེར་ཞུ་ནི།
༢༽ རྩོད་ཟླ་མཐོ་གཏུགས་པ་ ཚེ་རིང་བཟང་མོ་གིས་ཞུཝ་བཞིན་དུ་ རྒྱལ་ཁབ་ཡར་རྒྱས་ཀྱི་གནས་སྟངས་དང་འཁྲིལ་ གཞུང་གི་ཆུའི་ཀ་ལི་པཱོས་འདི་ ང་བཅས་རྩ་བོ་༢ ཀྱི་ཁྱིམ་གྱི་ལྟག་ལས་ཨིནམ་ལས་ འདི་གི་ཆུ་མཇུག་ཡང་ང་རའི་ཁྲམ་རང་དབང་ཅན་གྱི་ས་ཆའི་ནང་ལས་ པ་ཡབ་བཙུགས་ཏེ་ཉོགས་བཤད་མེད་པར་ ཆུ་མཇུག་བཏང་སྟེ་ཡོད་ཟེར་ཞུ་ནི་ དེ་ལུ་ ང་བཅས་ཁ་ཐུག་ལས་ ཉོགས་བཤད་ག་ཅི་ཡང་མེད་ཟེར་ཞུ་ནི་ ཨིན་རུང་ གཞུང་གིས་གནང་མི་ཆུའི་པཱོས་ཡོད་ས་ལས་ པ་ཡབ་གསར་བཙུགས་ཏེ་ ཁོང་ར་གི་ཁྱིམ་གྱི་སྒོ་ཁར་འཐོན་ཏེ་ འདི་ནང་ལུ་གོ་ལ་འཁྱུ་ནི་དང་ ཧོད་ཆུ་འཁྱུ་ནི་ལ་སོགས་པའི་ཆུ་མཇུག་འདི་ ང་བཅས་ཀྱི་ཁྲམ་ནང་འཁོད་ཆབ་གསང་གི་བསགས་མཛོད་སེཕ་ཀྲི་ཀྲེང་ཀེ་ནང་འཛུལ་ཏེ་ ཧ་ཅང་གི་གནོད་པ་ཡོདཔ་ལས་བརྟེན་ རྩོད་བཤེར་འཐོན་དགོཔ་བྱུང་ཡི་ཟེར་ཞུ་ནི་ དེ་ཡང་ གཞུང་གི་གནང་མི་ཆུའི་ཀ་ལི་པཱོས་ལས་ སྔར་བཞིན་པ་ཡབ་བཙུགས་ཏེ་ཡོད་ས་ལས་ ཆུ་མཇུག་བཏང་མི་ལུ་ང་བཅས་ལས་ཉོགས་བཤད་མེད་ཟེར་ཞུ་ནི་དང་ ད་རེས་ནང་པ་ཁོང་རའི་བློ་འདོད་ལྟར་ གཞུང་གི་པཱོས་ལས་པ་ཡབ་ཁོ་རའི་ཁྱིམ་ནང་འཐོན་ཏེ་ འདི་ནང་ལས་བཙོག་ཆུའི་མཇུག་གི་རིགས་ཚུ་རྩ་ལས་ཐོབ་ལམ་མེདཔ་ལས་ རྩ་ལས་བཏང་མི་ཚུགས་ཟེར་ཞུ་ནི།
༣༽ སྤུ་ན་ཐོག་མའི་ཁྲིམས་འདུན་ལས་ བྱམོ་གཅིག་གི་བྱིའུ་ཅུང་དང་ མིག་ཏོ་གཡས་གཡོན་གཉིས་ལུ་དབྱེ་བ་མེད་པ་སྦེ་མཛད་དགོཔ་ཨིན་རུང་ འདི་དང་འཁྲིལ་མ་འཕྲངམ་ལས་ དྲང་ཁྲིམས་མ་ཐོབ་ཟེར་ཞུ་མིའི་ཐད་ཁ་ དྲགོས་དྲང་དཔོན་ཆེད་དམིགས་ཐོག་ལས་ ས་གནས་ཁར་གཟིགས་སྐོར་ལུ་འབྱོན་ཏེ་ སྔར་གཞུང་གི་གནང་མི་ཆུའི་པཱོས་ལས་ སྔར་བཞིན་གྱི་ཆུ་མཇུག་པ་ཡབ་བཙུགས་ཏེ་ཡོད་ས་ལས་ ཆུ་མཇུག་བཏང་དགོཔ་མ་གཏོགས་ གཞིང་གི་པཱོས་དང་མ་འཁྲིལ་བར་ ཁོང་རའི་པ་ཡབ་གསར་པ་འཐོན་ཏེ་ འདི་ནང་ལས་འཐོན་པའི་བཙོགས་ཆུའི་མཇུག་འདི་ གུས་ང་བཅས་ལུ་གནོད་དོགས་ཆེཝ་ལ་བརྟེན་ སྔར་འཁྱུན་པ་ཡབ་བཙུགས་ས་ལས་ ཆུ་མཇུག་བཏང་དགོ་ཟེར་ འཁྲུན་ཆོད་བཏོན་གནང་ཡོདཔ་མ་གཏོགས་ བྱམོ་གཅིག་གི་བྱིའུ་ཅུང་ལུ་ཉེ་རིང་ཕྱོགས་རིས་དང་ མིག་ཏོ་གཡས་གཡོན་ལུ་ཆེ་ཆུང་གི་ཐོག་ལས་ མ་འཕྲང་པའི་ཕྱག་ལཱ་མཛད་ས་ རང་གི་རྩ་ལས་མ་མཐོང་ཟེར་ཞུ་ནི།
༤༽ གནམ་ཆར་ཆུའི་ཐད་ཁ་ གུས་ང་བཅས་ཀྱིས་ཉོགས་བཤད་མེད་ཟེར་ཞུ་ནི་ འདི་མེན་པར་ བཟའ་ཆུའི་མཇུག་དང་ ཧོད་ཆུ་འཁྱུ་བའི་མཇུག་ གཟུགས་འཁྱུ་བའི་མཇུག་བཅས་ བཙོགས་ཆུའི་རིགས་ཀྱི་ཆུ་མཇུག་ རྩ་ལས་བཏང་ནི་མེདཔ་ཅིག་ཟེར་ཞུ་ནི་དང་ ལྷག་པར་ ཁོང་རའི་ཁ་ཐུག་ལུ་ ས་ཆ་མཐོ་བོ་སྦེ་བཞག་སྟེ་ ང་བཅས་ཀྱི་ཁ་ཐུག་ལས་ ས་ཆ་གདོང་བརྐོ་སྟེ་དམའ་སར་བཟོ་སྟེ་ འདི་བཟུམ་གྱི་བྱ་ངན་དང་ སྤྱོད་ངན་འབད་ནི་མེད་པར་ས་ཆའི་མཐོ་དམའ་འདྲ་མཉམ་ཐོག་ལས་ ཆར་ཆུའི་ཆུ་མཇུག་བཏང་ནི་ཡོདཔ་ཅིག་ཟེར་ཞུ་ནི།
ཐུགས་དང་ལྡནམ་ཅིག་ཡོདན་ གུས་ང་བཅས་ཀྱི་ཁ་ཐུག་ལས་ བཅུད་བསྡུ་སྟེ་ཞུ་བ་ཅིན་ དལ་གཞིར་བཤེར་ཡིག་དང་བཤེར་ལན་ བརྒལ་ལན་དང་དགག་ལན་ སྒྲུབ་བྱེད་ཚུ་ཕུལ་ཏེ་ སྤུ་ན་ཐོག་མའི་ཁྲིམས་འདུན་ལས་ས་གནས་ཁར་ཞིབ་གཟིགས་ཐོག་ལས་ དབྱེ་ཞིབ་མཐིལ་ཕྱིན་མཛད་གནང་སྟེ་ འཁྲུན་ཆོད་བཏོན་གནང་ཡོདཔ་ཨིན་ཟེར་ཞུ་ནི་ སྔར་གྱི་པཱོས་ཡོད་མི་གི་ ཆུ་མཇུག་ཐད་ལས་ཞུ་དགོཔ་མེདཔ་དང་ ད་རེས་ནང་པ་ཁོང་ར་གིས་པ་ཡབ་འཐེན་ཏེ་ བཙོག་ཆུའི་མཇུག་གི་ཐད་ཁ་ རྩ་ལས་བཏང་ཐབས་མེད་ཟེར་ཞུ་ནི་དང་ ལྷག་པར་ རྩོད་ཟླ་མཐོ་གཏུགས་པ་གིས་ཞུཝ་བཞིན་དུ་ གུས་ང་བཅས་ཀྱི་ཁ་ཐུག་ལས་འབད་རུང་ དྲགོས་ལྷན་རྒྱས་རིན་པོ་ཆེ་ སྐུ་ཝ་བརྒྱལ་བ་དང་ ཐུགས་འཚེར་བ་ལུ་མ་གཟིགས་པར་ ས་གནས་ཁར་ཞབས་ཀྱིས་བཅག་ སྤྱན་གྱིས་གཟིགས་ཏེ་དབྱེ་ཞིབ་གཟིགས་གནང་ཟེར་ཞུ་བ་་་་་་་”

༥༽	མཐོ་གཏུགས་རྩོད་ཉོག
༥.༡	མཐོ་གཏུགས་པ་ རྩོད་ཟླ་ཚེ་རིང་བཟང་མོ་གིས་ ཐོག་མ་ཁྲིམས་འདུན་ནས་ ས་གནས་ཁར་ཞིབ་དཔྱད་གནང་ཡོད་རུང་ དེ་གའི་ཁྲིམས་འདུན་ནས་ རྩོད་རྩ་རིན་འཛིན་ལྷ་མོའི་ཁྱིམ་རྒྱབ་ལས་ཆུ་དུང་ལག་ལེན་འཐབ་ཐོག་ལས་ མོ་རའི་འཐུང་ཆུ་དང་ ཆབ་གསང་གི་ཆུ་ དེ་ལས་ ཕོརཔ་ཐ་ལི་འཁྱུ་ཆུ་བའི་བཙོག་ཆུ་འདི་བཏང་དགོས་པར་གནང་ཡོད་རུང་ མོ་རའི་ཁྱིམ་ནང་ཆུ་ལག་ལེན་འཐབ་སའི་ས་སྒོ་འདི་ དམའ་ས་དང་ ཆུ་དུང་ལག་ལེན་འཐབ་དགོ་པའི་ས་སྒོ་འདི་ མཐོ་དྲག་སྦེ་ཡོད་པའི་གནད་ལས་ ཆུ་མཇུག་འདི་ ས་སྒོ་འདི་ནང་ལས་བཏང་ཚུགས་པའི་ཐབས་ལམ་རྩ་ལས་མེད་པའི་ཁར་ ཐོག་མ་ཁྲིམས་འདུན་ནས་ ཆར་ཆུའི་ཐད་ཁར་ རྩོད་རྩའི་ཁ་ཐུག་ལས་ ཉོགས་བཤད་མེད་པར་བཏང་དགོས་པར་འཁོད་ཡོད་རུང་  མོ་རའི་ཆར་ཆུ་འགྱོ་སའི་ས་སྒོ་ནང་ལུ་ རྩོད་རྩ་གིས་རྩིགཔ་རྐྱབ་སྟེ་ ཆར་ཆུ་འགྱོ་སའི་ས་སྒོ་འདི་བཀག་ཆ་འབད་ཡོདཔ་ལས་བརྟེན་ འདིར་ཁྲིམས་འདུན་ནས་ ཡང་བསྐྱར་ ཞིབ་དཔྱད་མཛད་གནང་དགོས་པར་ཞུ་བ་ཕུལ་ཡོད་མི་འདི་ངོས་ལེན་ཡོད་མེད། 
༦༽	ཁྲིམས་ཁྲིའི་བསྐྱར་ཞིབ་བཅུད་དོན།
༦.༡	གོང་གསལ་ རྩོད་ཉོག་རིམ་ཨང་༥.༡ པའི་བཅུད་དོན་དང་ རྩ་ཕན་གཉིས་ཀྱིས་ཕུལ་བའི་མཐོ་གཏུགས་བཤེར་ཡིག་དང་ བཤེར་ལན་ སྒྲུབ་བྱེད་ དེ་ལས་ ཐོག་མ་ཁྲིམས་འདུན་གྱི་འཁྲུན་ཆོད་ལུ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༡༡༠ པའི་དགོངས་དོན་ལྟར་ འདིར་ཁྲིམས་འདུན་ལས་བསྐྱར་ཞིབ་མཛད་ཡོད། 

༦.༢	མཐོ་གཏུགས་པའི་ཁ་ཐུག་ལས་ ཐོག་མ་ཁྲིམས་འདུན་ནས་ མོ་རའི་རྩོགས་ཆུ་འགྱོ་སའི་ས་སྒོ་འདི་ རྩོད་རྩ་རིན་འཛིན་ལྷ་མོའི་ཁྱིམ་གྱི་རྒྱབ་ཁ་ལས་བཏང་དགོས་པར་འཁོད་ཡོད་རུང་ མོ་རའི་ཁྱིམ་ནང་ཆུ་ལག་ལེན་འཐབ་སའི་ས་སྒོ་འདི་ དམའ་ས་དང་ ཆུ་དུང་ལག་ལེན་འཐབ་དགོ་པའི་ས་སྒོ་འདི་ མཐོ་དྲག་སྦེ་ཡོད་པའི་གནད་ལས་ ཆུ་མཇུག་འདི་ ས་སྒོ་འདི་ནང་ལས་བཏང་ཐབས་རྩ་ལས་མེད་པའི་ཁར་ དེ་མ་ཚད་ ཐོག་མའི་ཁྲིམས་འདུན་ནས་ ཆར་ཆུའི་ཐད་ཁར་ རྩོད་རྩའི་ཁ་ཐུག་ལས་ ཉོགས་བཤད་མེད་པར་བཏང་དགོས་པར་འཁོད་ཡོད་རུང་  མོ་རའི་ཆར་ཆུ་འགྱོ་སའི་ས་སྒོ་ནང་ལུ་ རྩོད་རྩའི་ཁ་ཐུག་ལས་ རྩིགཔ་རྐྱབ་སྟེ་ ཆར་ཆུ་འགྱོ་སའི་ས་སྒོ་འདི་བཀག་ཆ་འབད་ཡོདཔ་ལས་བརྟེན་ འདིར་ཁྲིམས་འདུན་ནས་ ཡང་བསྐྱར་ ཞིབ་དཔྱད་མཛད་གནང་དགོས་པར་ཞུ་བ་ཕུལ་ཡོད་མིའི་ཐད་དུ་ རྩ་ཕན་གཉིས་ཆ་རའི་ཁ་ཐུག་ལསས་ བཙོག་ཆུའི་ཆུ་མཇུག་སྐོར་ལས་མ་འགྲིགས་པར་ཡོད་མི་འདི་སེལ་འཐབ་ལུ་ འདིར་ཁྲིམས་འདུན་ལས་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་དོན་ཚན་༨༨ པའི་དགོངས་དོན་ལྟར་ སྤྱི་ཚེས་༡༣.༨.༢༠༢༢ ལུ་ ས་གནས་ཁར་ཁྲིམས་སྡེའི་ཞིབ་དཔྱད་མཛད་པའི་སྐབས་ མཐོ་གཏུགས་པ་གིས་བཙོག་ཆུའི་ཆུ་མཇུག་འགྱོ་སའི་ས་སྒོ་འདི་ རྩོད་རྩ་རིན་འཛིན་ལྷ་མོའི་ཁྱིམ་གྱི་རྒྱབ་ལས་ཆུ་དུང་བཙུགས་ཏེ་བཏང་དགོ་མི་འདི་ མཐོ་གཏུགས་པའི་ཁྱིམ་གྱི་Ground level ལས་མཐོ་དྲགས་འབད་འདུག་པའི་གནད་ལས་ བཙོག་ཆུ་འཐོན་འགྱོ་སའི་ས་སྒོ་འདི་ མཐོ་གཏུགས་པའི་ཁྱིམ་གྱི་Ground level དང་འདྲ་མཉམ་བཟོས་ཐོག་ བཏང་དགོཔ་ངེས་བདེན་ཨིན་རུང་ ས་ཆ་སྤོ་ཏོ་འདི་མི་ངོམ་གཞན་གྱི་ས་ཆ་ཨིན་འདུག་པ་ལས་  སའི་ཇོ་བདག་སོ་སོར་ཨིནམ་ལས་ ཁོང་རྩ་ཕན་བར་བསྟུན་གྲོས་འབད་ཐོག་ སྟབས་མ་བདེཝ་འདི་སེལ་དགོས་པའི་བཀའ་རྒྱ་གནང་ཡོད་རུང་ རྩ་ཕན་གཉིས་ནས་ ཁྲིམས་ཀྱི་བཀའ་རྒྱ་འདི་ལུ་གནས་མ་ཚུགས་པའི་སྐོར་མཁྱེན་གསལ་འབྱུང་ཡོད། དེ་མ་ཚད་ སའི་ཇོ་བདག་འདི་ རྩོད་གཞི་ནང་འབྲེལ་གཏོགས་མེདཔ་ལས་བརྟེན་ སྔོན་ རྩོད་རྩ་རིན་འཛིན་ལྷ་མོ་ མོ་རང་གིས་བྱིན་ཡོད་པའི་ས་སྒོ་ མོ་རའི་ཁྱིམ་གྱི་རྒྱབ་ལས་ཆུ་འཐོན་འགྱོ་སའི་ཆུ་དུང་ཡང་བཙུགས་ཏེ་ ཆུ་འདི་ནང་ལས་བཏང་དགོས་པར་ རྩ་ཕན་བར་བདེ་བསྒྲིགས་འབད་དེ་ ནང་གན་བཟོས་འདུག་པ་ལས་ དེ་ལྟར་ ག་ཨིནམ་ཆུ་དུང་བཙུགས་ཏེ་ཡོད་མི་འདི་ནང་ལས་གཏང་ནི་མ་གཏོགས་ ཆུའི་སྤོས་ཡོད་མི་ལས་ ལོགས་སུ་སྦེ་ཆུ་དུང་བཙུགས་ཏེ་ བཙོག་ཆུ་འདི་ཁྱིམ་གདོང་ཁར་ལས་བཏོན་ཏེ་ གཞན་ལུ་གནོད་ཉེན་བཀལ་མ་ཆོགཔ་ལས་ མཐོ་གཏུགས་པའི་བཙོག་ཆུའི་ཆུ་མཇུག་འདི་ རྩོད་རྩའི་ཁྱིམ་གྱི་རྒྱབ་ལས་སྔར་ལས་བཏོན་པའི་ཆུ་དུང་ནང་ལས་བཏང་དགོཔ་དང་ རང་བཞིན་གྱིས་འབབ་པའི་གནམ་ཆུའི་ཐད་ རྩོད་རྩས་ཉོགས་བཤད་བཀལ་མ་ཆོག་པར་བཏང་དགོས་པར་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་དེ་ ཆ་གནས་ཧྲིལ་བུ་མཛད་དེ་ དེ་བཞིན་ བསྟར་སྤྱོད་གྲུབ་དགོས་པར་ འཁྲུན་ཆོད་གནང་ནི།  

༧༽	འཁྲུན་ཆོད།
༧.༡	གོང་གསལ་བསྐྱར་ཞིབ་ཀྱི་བཅུད་དོན་ལྟར་ རྩ་ཕན་བར་ན་ འཐུང་ཆུའི་ཆུ་མཇུག་སྐོར་ལས་ མ་འགྲིགས་པར་ རྩོད་ཟླ་ཚེ་རིང་བཟང་མོ་གིས་མཐོ་གཏུགས་ཞུ་ཡོད་མི་ལུ་ ཐོག་མ་ཁྲིམས་འདུན་ལས་གནང་བའི་འཁྲུན་ཆོད་དེ་ ནོར་བ་དང་འཛོལ་བ་མིན་འདུག་པའི་གནད་ལས་ མཐོ་གཏུགས་ཁྲིམས་འདུན་ལས་དབྱེ་བ་ལོགས་སུ་དཔྱད་དགོཔ་མ་འཐོནམ་ལས་བརྟེན་ ཐོག་མ་ཁྲིམས་འདུན་ནས་གནང་བའི་འཁྲུན་ཆོད་ཨང་༼སྤུངས་ཁྲིམས་༢༢-༡༠༣༽ སྤྱི་ཚེས་༩.༦.༢༠༢༢ ཅན་མ་གནང་མི་དེ་ དྲང་བཤེར་རྣམ་དག་གི་སྒོ་ལས་ དྲང་ཁྲིམས་གནད་སྨིན་ཐོག་བདེན་རྫུན་ཤན་འབྱེད་མཛད་པའི་མངོན་གསལ་འབྱུང་བ་ལས་བརྟེན་ འཕྲི་སྣོན་ནམ་བསྒྱུར་ལྡོག་མཛད་དགོཔ་མ་འཐོནམ་ལས་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་དོན་ཚན་༡༡༡ ཀ༽ པའི་དགོངས་དོན་ལྟར་ ཆ་གནས་ཧྲིལ་བུ་མཛད་དེ་ ཁྲིམས་དེབ་དེའི་དོན་ཚན་༢༧ པའི་དགོངས་དོན་ལྟར་ རང་འཇགས་བསྟར་སྤྱོད་མཛད་དགོས་པར་ འཁྲུན་ཆོད་གྲུབ། 

༧.༢	གལ་སྲིད་ འཁྲུན་ཆོད་འདི་ལུ་ བློ་འདོད་མ་ཁེངས་ཚེ་ འབྲུག་གི་ཞི་རྩོད་དང་ཉེས་རྩོད་ བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་༩༦.༥ པ་དང་༡༠༩.༡ ག༽པ་ལྟར་ ཚད་འཛིན་གྱི་དུས་ཡུན་ཞག་གྲངས་བཅུ་ཐམ་གྱི་ནང་འཁོད་ མཐོ་གཏུགས་ཞུ་ནིའི་གོ་སྐབས་གནང་སྟེ་འཁྲུན་ཆོད་གྲུབ། 

བཀའ་རྒྱ། 
ཁྲིམས་ཀྱི་འདུན་ས་ལས་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༩༦ པའི་དགོངས་དོན་ལྟར་ བཀའ་གྲོས་རིམ་པར་མཛད་དེ་འཁྲུན་ཆོད་གནང་གྲུབ་པ་ལས་ འཁྲུན་ཆོད་དེ་དང་འཁྲིལ་བའི་བཀའ་གྲུབ་མ་བཏུབ་པའི་རིམ་པ་ རྩ་ཕན་སུ་ཞིག་གི་ ཁོངས་ལས་འཐོན་རུང་ འབྲུག་གི་ཞི་རྩོད་དང་ཉེས་རྩོད་བྱ་བའི་གནད་སྤྱོད་ཀྱི་ཁྲིམས་དེབ་༢༠༠༡ ཅན་མའི་དོན་ཚན་ ༡༠༤/༡༠༧ པའི་དགོངས་དོན་ལྟར་ ཁྱད་གསོད་ཀྱི་ཉེས་ཁྲིམས་སྨིན་ཆོག་པ་བཅས་ གནམ་ལོ་ཆུ་ཕོ་སྟག་ལོ་ ཟླ་དྲུག་པའི་ཉེར་བརྒྱུད་ལུའམ་ སྤྱི་ཚེས་༢༥.༨.༢༠༢༢ ལུ་ དཔལ་ལྡན་འབྲུག་པའི་ཁྲིམས་ཀྱི་བཀའ་རྒྱ། 

